
Għaddiet sena oħra u qisu lbieraħ li kont qed 
inħarbex dawn l-erba’ versi għal fuq il-magażin li 
l-Għaqda Mużikali Imperial toħroġ ta’ kull sena 
għall-festa ta’ Marija Bambina. Iż-żmien sar itir 
kif jgħidu, jew aħjar, ngħidu li l-ħajja saret wisq 
mgħaġġla li l-ħin jidher qed jgħaġġel iktar għad li 
fil-verità l-arloġġ l-istess għadu jdur; il-bniedem 
għadu ma sabx tarf kif ibiddel dak ukoll!

Il-ħidma ġewwa l-każin baqgħet dejjem 
għaddejja u hekk kif għaddiet il-festa ta’ Marija 
Bambina, kien imissna l-festa tal-Madonna tas-
Santwarju. L-appaltatur tal-bar kien kellimna illi 
kien ser jagħmel sal-bidu tas-sena u jieqaf, u allura 
hekk kif bdiet is-sena l-ġdida, bdejna nitkellmu 
fuq il-loġistika ta’ kif ser jinbidlu l-fridges tal-bar. 
Il-każin kien applika taħt skema tal-enerġija biex 
jinbidlu l-fridges biex ikunu iżjed moderni u jaħlu 
inqas enerġija. Din ma kinitx xi biċċa xogħol faċli 
għax ma tistax ssir waqt li l-bar ikun qed jopera u 
allura kien il-mument opportun biex meta waqaf 
l-appaltatur u qabel beda l-ieħor, proprjament 
billejl, inqagħlet il-faċċata tal-bar eżistenti bil-galbu 
u nqalgħu l-fridges l-antiki. Għaddejna servizzi tal-
ilma u dawl ġodda, daħħalna l-fridges f’posthom u 
reġgħet bdiet tinbena l-istruttura tal-faċċata tal-bar. 
Dan ix-xogħol sar kollu b’mod volontarju mill-
membri tal-għaqda tagħna. Ma’ dan l-istess proġett 
kellna t-tibdil tad-dawl tal-faċċata. Dan issa jinsab 
lest ukoll u ġie jikkumplimenta lill-faċċata, kif ukoll 
parti mid-dawl il-ġdid hija RGBW rope light, allura, 
nistgħu nbiddlu l-kulur skont x’okkażjoni tkun 
ġejja u l-faċċata tista’ tinxtegħel f’partijiet differenti 
skont l-okkażjoni. 

Issa li s-sular tal-bar ġie pjan miftuħ bdiet 
tinħass il-ħtieġa li ssir l-arja kundizzjonata kif ukoll 

suffitt. Kollox hu sabiħ li 
jsir imma kollox irid isir 
bil-galbu. Biex issir l-arja 
kundizzjonata jrid jinbidel 
is-servizz tad-dawl biex ikun 
hemm iżjed amperaġġ, għax 
kif aħna bħalissa s-sistema 
ma tiflaħx għal sala oħra bl-arja kundizzjonata. Dan 
ikun diffiċli biex tfiehem lill-membri u nies oħra li 
jiġu l-każin imma dik hi r-realtà. Il-ħsieb huwa illi 
wara li tgħaddi l-festa nagħmlu s-suffitt bil-ħsieb 
li fil-futur issir l-arja kundizzjonata, ħalli meta 
jasal il-mument u nkunu nistgħu nagħmluhom, ma 
jkollniex għalfejn nerġgħu nkissru s-suffitt kollu u 
terġa’ tibda mill-ġdid.

Apparti minn dawn, ressaqna wkoll applikazzjoni 
mal-Awtorità tal-Ippjanar biex isir it-tħaffir tal-
każin u jkollna aċċess mill-pjazza. Dan il-proġett 
huwa ambizzjuż imma huwa neċessarju ferm għall-
esiġenzi tal-lum il-ġurnata. L-ispazju fejn taħżen 
l-affarijiet huwa dejjem problema, u għalhekk 
dejjem trid tara fejn ser iżżid biex ikollok iktar 
spazju u tkun tista’ tqassam l-affarijiet iżjed aħjar. 
Bħalissa l-applikazzjoni tinsab quddiem l-Awtorità 
tal-Artijiet.

Dawn li elenkajt hawn fuq huma biss parti mill-
ħidma li jkun hemm kontinwament ġewwa l-każin 
għax ix-xogħol ta’ manutenzjoni kif ukoll t-tibdil ta’ 
sistemi antiki dejjem għaddej.

Nagħlaq billi nawgura l-festa t-tajba lill-Melliħin 
kollha, lil sħabi tal-kumitat u lil dawk li qed jaqraw 
din il-pubblikazzjoni u nħeġġiġkom biex fil-festa 
tgħaddu sal-każin ħalli wieħed ikun jista’ jara 
b’għajnejh ix-xogħol li sar matul is-sena.

